
OHR

Konferencija za štampu o trenutnoj situaciji u BiH

Visoki predstavnik i drugi predstavnici međunarodne zajednice
u  BiH  održaće  konferenciju  za  štampu  u  četvrtak,  u
prostorijama OHR-a, na kojoj će govoriti o ključnim pitanjima
sa kojima se Bosna i Hercegovina sada suočava, u kontekstu
činjenice da nije dobila zeleno svjetlo za početak pregovora o
stabilizaciji i pridruživanju sa EU prije obilježavanja desete
godišnjice Dejtona.

 

Reforma odbrane pokazala put ka napretku

Viši  zamjenik  visokog  predstavnika  Martin  Ney  jutros  je
posjetio Butmir, gdje se obratio pripadnicima Oružanih snaga
BiH koji učestvuju u seminaru o mirovnim operacijama. Oficiri
iz drugih zemalja regije i Evrope također učestvuju u ovom
seminaru.

Ambasador Ney je u svome obraćanju istaknuo da je reforma
odbrane pokazala koji je pravi put ka napretku BiH u pogledu
njenih nastojanja da se uključi u evroatlantske strukture.

Zahvaljujući  realističnom  i  konstruktivnom  pristupu  svih
strana, BiH sada ima šansu da dobije oružane snage u skladu sa
svojim potrebama i finansijskim sredstvima, te snage čiji je
osnovni cilj da omoguće sigurnost za sve svoje građane, što je
temeljna  dužnost  oružanih  snaga  u  bilo  kojoj  demokratskoj
zemlji.

Iako  je  BiH  upravo  doživjela  veliki  poraz  u  svojim
nastojanjima da osigura početak pregovora sa Evropskom unijom
o stabilizaciji i pridruživanju, ambasador Ney će naglasiti da
u drugim oblastima “BiH ostvaruje napredak tempom koji su
prije dvije ili tri godine svi smatrali neostvarivim. Reforma
odbrane  odvija  se  po  planu,  a  to  znači  da  se  sve  njene
prednosti mogu realizovati bez nepotrebnih odgađanja.”

Ambasador Ney također će istaknuti da “su mogućnosti Oružanih
snaga BiH da utvrde svoje istaknuto mjesto u međunarodnim
mirovnim operacijama, u skladu sa specifičnim logističkim i
kadrovskim potencijalima ove zemlje, doista veoma značajne”,
te da “rehabilitacija Oružanih snaga BiH u procesu reforme
odbrane daje upute za širu poslijeratnu rehabilitaciju Bosne i
Hercegovine u cjelosti.”

 

Obilježavanje godišnjice pada helikoptera

Predstavnici međunarodne zajednice i bh. vlasti prisustvovaće
obilježavanju  godišnjice  na  Prokoškom  jezeru  u  blizini
Fojnice,  sutra  u  11:00  sati.  Ovim  će  se  obilježiti  osma
godišnjica  nesreće  kada  se  srušio  helikopter  u  kojem  je
poginulo sedam članova bivše Misije UN-a u BiH i pet članova
OHR-a.

OHR će osigurati prevoz za novinare koji žele prisustvovati
ovom događaju. Molimo sve novinare koji žele koristiti ovaj
prevoz da kontaktiraju Press ured OHR-a danas do 16:00 sati.
Novinarima koji planiraju ići vlastitim prevozom savjetujemo
da budu ispred policijske stanice u Fojnici sutra ujutro u



9:30 sati. 

 

OSCE

Ambasador Douglas Davidson posjetit će danas općinu Prozor-
Rama

Ambasador  Douglas  Davidson,  šef  Misije  OSCE-a  u  Bosni  i
Hercegovini, danas će posjetiti osnovnu školu “Marko Marulić”
u općini Prozor-Rama. Tom prilikom, Davidson će se sastati s
nastavnicima,  učenicima  i  roditeljima,  kao  i  s  načelnikom
Općine i predstavnicima omladinske organizacije Fenix.  

Ovom  posjetom,  ambasador  Davidson  želi  lično  sagledati
situaciju koja se tiče obrazovanja u Hercegovačko-neretvanskom
kantonu  povodom  nedavnih  odluka  koje  su  donijele  općine
Prozor-Rama i Čapljina.

Reorganizacija škola izgleda da je imala praktičan efekt koji
se odrazio na podjelu škola na osnovu etničke pripadnosti.
Ambasador  Davidson  razgovarat  će  s  lokalnim  vlastima  o
važnosti postupanja u skladu s Okvirnim Zakonom o osnovnom i
srednjem  obrazovanju,  kao  i  obavezama  stvaranja
“multietničkih” škola, a što su sami ministri obrazovanja BiH
prihvatili pred Vijećem za implementaciju mira 2002.g., kao
sastavni dio strategije reforme obrazovanja  zemlje.

 

EUPM

Komesar EUPM-a Carty upozorava ministra unutrašnjih poslova
RS-a Matijaševića

Šef Policijske misije Evropske unije, komesar Kevin Carty,
jučer je uputio pismo ministru unutrašnjih poslova Republike
Srpske  Darku  Matijaševiću,  izražavajući  zabrinutost  zbog



činjenice  da  se  princip  striktne  odvojenosti  politike  od
policije nije uvijek poštovao u RS-u.

U pismu je Komesar Carty istakao da je granica koja stoji
između  prava  javnosti  na  informacije  o  radu  policije  i
objavljivanje  operativnih  informacija  još  jednom  namjerno
narušena konferencijom za novinare, koju je MUP organizovao 9.
septembra, 2005. godine na Palama.

EUPM vjeruje da je, nažalost, niz konferencija za novinare
koje je održao MUP RS-a pokazao da se ova granica prečesto
nije poštovala. Momenat, periodičnost i političke implikacije
ovih  konferencija  za  novinare  bile  su  pokazatelj  da  su
organizovane prateći političke umjesto policijskih motiva.

Pismom se takođe podsjeća ministra Matijaševića da je striktna
odvojenost politike i operativnog djelovanja policije ključni
princip  Evropske  komisije  za  restrukturiranje  policije,
princip  za  koji  Vlada  Republike  Srpske  tvrdi  da
podržava.             

 

EUFOR

Nije bilo izjava.

 

NATO

Nije bilo izjava.

 

Pitanja novinara:

Tarik Lazović, VIP:

Dobar dan. Tarik Lazović, dnevne novine VIP. Pitanje se odnosi
na  moguće  eventualno  kažnjavanje  Republike  Srpske  nakon



propasti reforme policije.  Danas su neki mediji objavili da
su govornici Republike Srpske na manifestaciji u Rači skinuti
sa  protokola  zbog  navodno,  dakle  da  se  tim  već  počinje
kažnjavanje Republike Srpske zbog neuspjeha reforme policije. 
Da li je to tačno i kakav je vaš komentar? Dakle, za OHR i za,
eventualno, Evropsku policiju.

Kevin Sullivan, OHR:

U ovom trenutku smatram da je najvažnije skoncentrisati se na
slijedeće, a to je da Republika Srpska mora prihvatiti tri
principa koje je Evropska komisija postavila u vezi policijske
reforme.  A osim toga, pitanje jednog ili više protokolarnih
poteza nije nešto što bi smo mi komentarisali.

Zinaida Ilaria, EUPM:

Ja nemam zbilja ništa posebno dodati na ovo što je Kevin
rekao.  Znači,  stav  EUPM-a  po  pitanju  važnosti  reforme
policijskih  snaga  u  Bosni  i  Hercegovini  je  jasan  evo  već
osamnaest mjeseci, kao i naš stav da reforma policijskih snaga
se mora desiti u okviru Evropskih principa.  To je sve.

Rubina Čengić, Nezavisne novine:

Pitanje za OHR. Prema informacijama BHT1 dobili ste stotinu
imena  ljudi  koji  su  bili  uključeni  u  zločine  počinjene  u
Srebrenici u julu 1995 godine koji su na javnim funkcijama u
Republici Srpskoj. Da li će se OHR zadovoljiti ovom listom od
stotinu imena ili će insistirati na cijelom spisku od više od
osam stotina imena? I ako ne dobijete ta imena, može li se
govoriti o nekim posljedicama?  A pitanje za gospođu iz EUPM-a
– zanima me da li su moguće neke sankcije protiv gospodina
Matijaševića ako nastavi da se ponaša na ovaj način?

Kevin Sullivan, OHR:

Sa stanovišta OHR-a ovo pitanje je, ponovo, veoma jasno, a to
je da Komisija mora predati izvještaj, oni moraju dostaviti



potpun i zadovoljavajući izvještaj do kraja ovog mjeseca. Ovo
je jasno stavljeno do znanja vlastima Republike Srpske. Osim
toga,  ne  bi  komentarisao  detalje  poput  onih  koje  ste  vi
spomenuli.

Zinaida Ilaria, EUPM:

Što se tiče pitanja koje se odnosi na ministra Matijaševića,
ja u svakom slučaju nisam u poziciji da špekulišem po tome.
Ono što znate jeste da je Ured visokog predstavnika, evo i
Kevin može komentarisati o tome, poslao pismo gdje se tražio
pismeni odgovor do 21.09., tako da u tom smislu, pored onoga
što smo mi rekli kao profesionalna policijska organizacija,
nemam ništa dodati.

FTV:

S  obzirom  na  ovaj  teroristički  napad  u  ambasadi  Velike
Britanije u Zagrebu – pitanje za OHR – da li su predstavnici
međunarodne zajednice u našoj zemlji pojačali sigurnost svojih
objekata?

Kevin Sullivan, OHR:

Dakle, kao što znate, nikada ne komentarišemo pitanja vezana
za sigurnosne mjere.


